
■ OPINIUNS

In perschuadiu gie
alla Reka a Mustér

Votantas e votants dalla vischnaunca
da Mustér han da decider ils 28 d’oc-
tober 2001 davart la participaziun
dalla vischnaunca vid il project dalla
Reka, previus ad Acletta. Cun ina
summa dad 1,75 milliuns francs a
fond perdu duei il maunc public con-
tribuir vid in project ell’altezia da ro-
dund 28 milliuns francs. 

Quei ei in dils pli gronds projects
turistics dils davos decennis ella regiun
da Mustér. L’Uniun da commerci e
professiun Mustér ei dall’opiniun, che
quella caschun astgi buca vegnir mun-
chentada. En in temps da tala malse-
girtad economica ston talas schanzas
vegnir nezegiadas. Interpresas seriusas
e solventas sco la Reka, ch’ein promtas
da far investiziuns a tala moda e ma-
niera, ston esser beinvegnidas cheu
tier nus.

Nus fagein ina cuorta retrospectiva.
En ses megliers onns – avon rodund
diesch onns – nudava Mustér 390 000
pernottaziuns. Il turissem flureva.
Ualti bein diesch onns ein era passai,
dapi che nossa petga economica la pli
principala ha entschiet a far ruina.
Plirs hotels han serrau lur portas, den-
ter auter il hotel Acla da Fontauna che
generava persuls varga 80 000 pernot-
taziuns. 

Ensemen cun ils ulteriurs mena-
schis ch’ein vegni serrai, vegn biebein
ina tiarza dallas pernottaziuns buca
contonschida pli il mument. Quei ha
sias consequenzas era sin las ulteriuras
parts dall’economia. Las entradas se-
sminueschan considerablamein tier la
scola da skis, tier las pendicularas sco
era tier biaras stizuns e fatschentas
ch’ein per ina buna part dependentas
dil turissem.

Vul la vischnaunca da Mustér segi-
rar era a liunga vesta sia posiziun sil
sectur dalla fiera turistica, ein nova-
ziuns indispensablas. Tier quellas
s’auda la Reka. 

Ella porta buca mo bia lavur alla
branscha da baghegiar duront biebein
dus onns, mobein procura era silsuen-
ter per plazs da lavur e per novas en-
tradas. 

Rodund 50 000 pernottaziuns ve-
gnan generadas annualmein. Mustér e
Sedrun ein loghens concepi e drizzai
alla fiera turistica da famiglias. Ge-
stamein quei segment corrispunda alla
Reka. 

L’infrastructura ei avon maun, sto
pia buca vegnir realisada pli. Mustér
dispona era dalla infrastructura funda-
mentala.

L’uniun da commerci e professiun
appellescha al suveran da serender
stediamein a votar e da sustener cun
perschuasiun il project Reka. El ei in
ulteriur crap el mosaic turistic e cheu-
tras en ina economia bein funcziu-
nonta.

Suprastonza dalla Uniun da
commerci e professiun Mustér   

Minergia GR-004
A Malix vegn construida la quarta chasa grischuna tenor la marca minergia

DA PEIDER ANDRI PARLI / ANR

■ Tegnair quint da las resursas da
quest mund è in cumond dal temp. Per-
quai han blers architects cumenzà en
ils ultims onns a fabritgar bajetgs che
dovran pauca energia. Ma er la confe-
deraziun ed ils chantuns sustegnan
quel svilup. Per avair ina basa cuminaivla
è vegnida creada dal 1998 la marca miner-
gia che definescha ils standards. Purtada
vegn quella marca d’in’associaziun cun
commembers publics e privats (vesair text
chaschina). Per survegnir il permiss da dar
a ses bajetg la noda «minergia» ston vegnir
inoltrads ils plans che vegnan examinads –
en Grischun p. ex. – da l’uffizi d’energia.
Quai ha er fatg Andri Schlegel, architect da
Malix. Sia chasa porta ussa il numer mi-
nergia GR-004.

Fabritgar en moda ecologica
Andri Schlegel, annada 68 ed oriund da
Bos-cha en Engiadina Bassa, è rivà causa il
studi a Cuira. Suenter avair frequentà la
partiziun d’architectura da la Scola tec-
nica superiura STS a Cuira s’è el installà
cun dunna ed uffants a Malix, nua ch’el
ha er avrì ses agen biro. E gia baud ha el
cumenzà a planisar per sai e sia famiglia
ina chasa tenor ils standards da l’Associa-
ziun minergia (AMI). En avrigl da quest
onn ha alura l’Uffizi per energia acceptà
quels plans uschia ch’ils Schlegels han
pudì cumenzar. Da l’autra vart han ils
Schlegels era survegnì glisch verda per lur
chasa da l’Uffizi da meglioraziun perquai
ch’els han vulì fabritgar entaifer las nor-
mas da la lescha per la promoziun da pro-
prietad (LPP). Cun quella lescha sustegna
la confederaziun cun differents models da
finanziaziun il possess da proprietad er per
famiglias na uschè ritgas. Da l’autra vart
però pretenda quella lescha tscherts stan-
dards che ston vegnir resguardads sco p.
ex. in minimum da meters quadrats per
stanzas dependent da la grondezza da la
famiglia u che la chasa saja duvrabla er per
persunas impedidas.

Betun, vaider ed atschal
Ils Schlegels han construì ina chasa nua
ch’ils mirs dador, plafunds ed ils palan-
tschieus furman duas unitads separatas.
La chasa sco tala è in cubus da betun serrà,
plazzà bain en la costa sper la Via Car-
tschins. Schizunt il tetg è da betun. Da-
dens èn ils mirs chasa vegnids isolads cun
in’isolaziun grossa da vaider reciclà. Tran-

ter quels mirs èn vegnids fabritagds en ils
palantschieus e las paraids dadens sco ina
crusch u ina punt. Tut la part interna stat
per sai sez senza esser fixada vi dals mirs.
La construcziun dadora e quella dadens
na sa tutgan pia nagliur, ed ellas n’èn er
betg colliadas ina cun tschella. «Cun quest
sistem da construcziun poss jau evitar ch’i

dettia las uschenumnadas punts da fradur,
pia puncts, nua che la chasa perda la cha-
lur», declera Schlegel. Las unicas parts
ch’èn avertas vers anora èn las fanestras, las
portas e la rusna per il chamin. «Cun las
fanestras na datti ozendi nagins problems
pli. Quellas èn construidas uschè bain e
cun materialias uschè bunas ch’i tegnan

meglier il chaud sc’in mir. In problem in
zic pli grond era la rusna dal chamin.
Quella hai jau stuì isolar fitg bain per evi-
tar che la chalur giaja si per il chamin»,
puntuescha Schlegel.

Sustegnair la forza dal sulegl
Il sistem da la chasa Schlegel è quel da la-
vurar uschè bain sco pussaivel cun il su-
legl. Il sulegl stgauda sin tetg l’aua. Il su-
legl stgauda tut l’onn ils mirs da betun che
conserveschan quell’energia. Il sulegl
stgauda però er tras las fanestras grondas
ch’èn aposta drizzadas vers sid ils palan-
tschieus che consistan d’in material spe-
zial che conservescha ordvart bain il
chaud. Reglà vegn la temperatura (ed il
clima) en chasa tras in sistem da ventila-
ziun che lascha adina circular l’aria, tras
storas che dattan sumbriva sch’il sulegl
batta giu memia ferm e natiralmain (a
moda veglia) cun avrir las fanestras. Su-
stegnì vegn il sulegl – per uschia dir – d’in
stgamiader termic che retira il chaud da
l’aria che banduna la chasa e d’ina pigna
da lain sistem Pellet. Quella funcziuna (er
quai in aspect ecologic) cun restanzas da
resgias cumprimidas a furma da rudellas
pitschnas e porscha grazia a sia automati-
saziun quasi il medem confort sc’ina
pigna convenziunala d’ieli. L’unica diffe-
renza è ch’ins sto chargiar pli savens il
«tanc» da laina che quel da l’ieli.

En diesch onns standard
Che l’architect Andri Schlegel ha investà
bler temp per pensar tras sia chasa ves’ins
per l’ina cun sfegliar en l’ordinatur cun
skizzas e calculaziuns termicas e finan-
zialas e per l’autra cun passar tras la chasa.
En stiva per exempel han las plattas d’ar-
madira stuì vegnir plazzadas uschia che lur
improntas sin il betun natiral èn simetri-
cas. «Ord motivs estetics, perquai che nus
na vulain nagina liadira», sco che Schlegel
accentuescha. Plinavant è quella paraid
gia preparada per l’indriz stereofonic cun
ina colliaziun fin en cuschina per installar
er là in bel di ina segunda seria d’autple-
daders. E la front da fanestras vers sid è
exact uschè gronda che quatter vaiders
termics da la pli gronda dimensiun han
lieu in sper l’auter. Cun sia moda da baje-
giar riva Schlegel bain d’ademplir ils stan-
dards da la AMI. E sia persvasiun è ch’en
diesch onns na fabritga nagin pli chasas
che sutpassan ils limits da la AMI. Per in-
teressents è ils 27 d’october 2001 di da las
portas avertas.

La chasa minergia GR-004 vegn descritta da ses patrun Andri Schlegel pervi da las ma-
terialias duvradas sco «cristal. FOTO P. A. PARLI

Cuntinuaziun dal numer 33
Quella sera ein ils suspects e las raquin-
taziuns vegni sur quels da Pazzeuls.
Buca en stiva. En stiva ein els gie mo
d’unviern. Da stad fan els buca diever
dalla stiva, fan els diever mo dallas cu-
schinas e dallas combras da durmir.

Sin portas clavau duront il scargar,
en cuschinas stgiras e neras da fem du-

ront la tscheina ein las raquintaziuns
idas da bucca a bucca ed ils suspects ein
levai e naschi sin tuttas varts.

Buca tuts ein stai drizzai sin il paster
Hilari.

Mo era sia historia, la historia da lur
Hilari, ei puspei ida inagada tras las cu-
schinas.

El era propi lur Hilari. Da tuts e da
negin.

Siu bab era staus negaus sin in nu-
gher. Aschia declaran ils da Pazzeuls a
lur affons la damonda suenter la deri-
vonza da quels che han negin bab e
staupan aschia per in’uriala las buccas e
las marveglias. Il Hilari era pia staus na-

schius sperasora. Tochen treis onns era
el staus tier sia mumma e sia tatta. Cu el
veva treis onns, ei sia tatta morta. Ella
veva buca pudiu purtar pli gitg la zanur
che la feglia veva purtau sur sia stiva. Cu
Hilari ha giu tschun onns, ha la supra-
stonza dils sabis geraus da Pazzeuls dau
duatschien francs agl ugau da spenda e
getg ad el ch’el deigi procurar persuen-
ter alla mumma Eva, la mumma da Hi-
lari, in bigliet en l’America. Quei era
buca tut legal. Mo ei vegneva fatg aschia
buca mo a Pazzeuls. Ins metteva enza-
nua ad enzatgi in pelisch en in’ureglia.
Ins deva in bien cussegl e malegiava en
las pli bialas colurs quella tiara dalla cu-
cagna en l’America, cunzun per mum-
mas buca maridadas, entochen ch’ei ve-
seva ora dad esser lur agen giavisch
d’empruar quella fortuna. Ed ellas sut-
tascrivevan il scret cun la damonda alla
vischnaunca per in agid vida lur viadi,
in agid che era gia decidius oravon. La
malezia ei adina stada la mumma dils
geraus. Aschia ei la mumma dil Hilari
svanida da Pazzeuls. Il Hilari denton
han ins teniu cheu. Negin ha dustau e
negin ha dumandau suenter il scarp
ch’ei detti el spért ed en l’olma digl af-
fon.

Cun tschun onns ha il Hilari en-
tschiet ad esser en roda tier las famiglias

da Pazzeuls, in meins tier ina, l’auter
tier in’autra. El ha empriu d’enconu-
scher las buccas e las cuschinas da Paz-
zeuls. Cu el ei staus pli gronds ha el en-
tschiet a pertgirar las vaccas da casa, lu
dad esser in suenter l’auter cavrer e nur-
ser e pli tard paster da vaccas si d’alp. Ils
davos onns era el d’unviern fumegl e
pervesider tier Gion Pulin e da stad pa-
ster da vaccas si Crap Furau. Scola ha-
veva el gudiu negina, educaziun pauca,
vera carezia buca biara. En loghens era
el vegnius tractaus endretg, en auters
dir, en auters forsa inagada schizun ve-
gnius in tec puppergnaus. Ord spir mi-
sericordia. Mo misericordia ei buca ca-
rezia. Ella ei mo il toc ies ch’ins fiera vi
ad in tgaun per ch’el magli e queschi.
Quei che veva muncau ad el era en em-
prema lingia la peda e pazienzia per siu
cor e per ses giavischs, per ses quitaus e
sias damondas. Tut saveva ch’il Hilari
haveva siu pli grond plascher vida sunas
da bucca. Pia veva el era survegniu el
temps dils onns da ses differents pa-
truns ina entira seria da quellas. Mo ne-
gin che vuleva far ad el enzatgei da car,
vess sedau inagada la breigia da duman-
dar el, sch’el havessi aunc bugen ni ba-
segns d’enzatgei auter. Cun ina vera
carga da sunas da bucca mava el aschia
dad ina famiglia tier l’autra.

Mo sch’ins dumandava el, per mirar
sch’el sappi far quens: «Hilari, sche ti
has ussa nov sunas da bucca e survegnas
ussa aunc ina, contas has lu?» sche sa-
veva el buca contas ch’ei dess.

«Lu hai jeu sunas avunda», era sia
risposta.

E forsa veva el raschun. Ins viva buca
mo da sunas da bucca per esser ventirei-
vels. Ei drova era aunc enzatgei auter. 

El veva adina balbegiau empau.
Forsa perquei che negin veva peda da
tschintschar endretg cun el e negin peda
da tedlar quei che siu cor e sia olma ves-
sen giu da raquintar. 

Perquei stueva el discuorer adina tut
memia dabot, e quei veva caschunau
ch’ils plaids siglievan lu bugen en la
prescha in denter gl’auter e vegnevan
en scumbegl. Quella gada ch’el era
staus siu meins tier il muliner veva el
dad ir a drizzar ora als purs ch’els sap-
pien vegnir per lur da moler. Lu saveva
ei capitar ch’el scheva sin in esch-casa
da Pazzeuls: «Il muliner ha getg, vus
saveis vegnir per ils sacs, ils sacs ma-
glian las miurs.»

Lu rieva ins dil Hilari. Mo negin che
sedumandava, danunder ch’il sbagl el
lungatg e la malcapientscha da quei de-
rivi. El era vegnius pupratsch.

Cuntinuaziun suonda

da Flurin Darms
(34)

Ediziun Fontaniva (1972)

Il num minergia è ina marca regi-
strada che vegn purtada d’in’asso-
ciaziun a la quala appartegnan la
confederaziun, il Principadi dal
Liechtenstein, ils chantuns, diver-
sas firmas dal sectur da construc-
ziun e persunas privatas (vesair
www.minergie.ch ed en pli per il
Grischun www.energie.gr.ch). Sut
il num minergia vegnan definids li-
mits energetics per differentas cate-
gorias da bajetgs che na dastgan
betg vegnir surpassads. Tenor Wer-
ner Böhi, schef da l’uffizi per ener-
gia dal Grischun, mussa la moda da
fabritgar tenor ils standards da
minergia en direcziun d’in’efficaci-
tad ecologica senza strapatschar la
bursa. «Ils custs da fabritgar èn
forsa in zic pli auts. Ils custs an-
nuals però èn suenter bler pli bass»,
puntuescha el.

Ils standards
Sch’in patrun ademplischa ils stan-
dards tenor l’Associaziun minergia
AMI po el inoltrar ses plans e sur-
vegn alura il dretg da numnar uffi-
zialmain durant tschintg onns sia
chasa ina chasa minergia. Per chasas
d’abitar definescha la AMI sco stan-
dard (fin la fin dal 2001) quatter cri-
teris: L’indicatur d’energia per la
chalur na dastga surpassar 45 kilo-
watts a l’ura per meter quadrat a
l’onn (45 kWh/m2a), ina ventila-
ziun è obligatorica, ils custs supple-
mentars na dastgan surpassar ils 10
pertschient dals custs da fabritgar a
moda convenziunala e l’indicatur
d’energia per l’electricitad na dastga
surpassar 17 kWh/m2a. Tenor l’uf-
fizi d’energia portan en Grischun ac-
tualmain 13 objects la noda miner-
gia e la tendenza è creschenta.

Minergia – tge è quai?

